
«SERIAL KILLER» EUSKALDUNA -

XIX. mendean hainbat emakume erail zituen
Sacamantecas arabarrak
 «Serial killer» edo saileko hiltzailearen kontzeptua ez zuten XIX. mendean
ezagutzen. Garai hartan, gaur egun bezalaxe, baziren sexu-irrikak edota
bestelako buruko gaitzek akuilatuta jendea hiltzen, bortxatzen edota mutilatzen
zuten pertsonak. Jendarteak izen ezberdinak eman zizkien: «munstro»,
«deabru» edota, Egilatzeko Juan Diaz de Garayo kasuan bezala,
«Sacamantecas».

Ion Orzaiz

2012ko Apirilaren 26a

Zinemak edo literaturak saileko hiltzaileak moda bihurtu baino askoz lehenago; artean,
Charles Manson, Ed Gein edo Andrei Chikatilo beldurgarriak jaiotzeko hamarkadak falta
zirela; Jack Tripa-ateratzailea prostitutak labankadaz hiltzen famatu egin aurretik ere,
bazen haurrak ikaratzeko erabiltzen zen izen bat. Hura ahoskatzeak izu-ikara sorrarazten
zuen Euskal Herri osoan, eta emakumeak egunak eman zitzaketen etxetik atera gabe, izaki
beldurgarri horrek eraso eginen zien beldur. Sacamantecas zuen izena, eta Egilatzen
sortua zen.

Kondairen oihartzuna igartzen zaio Sacamantecasen istorioari, eta, egia esanda,
esajerazioak, esamesak eta asmakizunak benetako gertakariekin nahastu izan dira
hamarkada eta mendeetan zehar, historia bera itxuraldatuz. Baina nor izan zen
Sacamantecas? Existitu al zen? Zenbat pertsona hil zituen bere bizitzan zehar? Benetan
ateratzen al zien gantza biktimei? Harrapatu al zuten? Galdera horietako batzuei erantzuna
ematen saiatuko gara lerrootan; beste asko, tamalez, iraganaren laino artean galduta
gelditu dira, betirako agian.

Nor izan zen?

Sacamantecasen benetako izena Juan Diaz de Garayo zen. Nekazari arabarra, Egilatzen
sortu zen 1821eko urriaren 17an. Familia txiro baten baitan jaioa, gurasoek inguruko
herrietara bidali zuten txiki-txikitatik, morroi lanetan jardun zedin. Agurain, Alaitza, Okariz,
Izartza, Dulantzi... ezagutu zituen, eskualdeko etxalde gehienetan izan baitzen Diaz de
Garayo etxera sosak eramateko asmoz. Lehen Gerra Karlista puri-purian zegoen garai
hartan, eta herritar xumeek bereak eta bi egin behar zituzten egunero jatekoa topatu ahal
izateko.

Handik zenbait urtera, Dulantziko alargun baten etxean hasi zen jornalari eta, garaiko
lekukoen esanetan, Diaz de Garayoren portaera ezin hobea izan zen bertan eman zuen
denbora guztian. Alargunaren eta Diaz de Garayoren arteko harremana estuago egin zen,
eta elkarrekin ezkontzera ere iritsi ziren. Hiru seme-alaba izan zituzten: bi mutil eta neska
bat.

Hamahiru urtez, lasai bizi izan zen Diaz de Garayoren familia, lursailek emandako diruari
esker, baina 1863an, emaztea hil egin zen. Une horretantxe aldatu zen Egilatzekoaren
bizitza. Lurra lantzeari ekin behar izan zion berriro, familiaren diru-sarrerak bermatu ahal
izateko. Egoera horretan, XIX. mendeko gizartearen usadio eta ohiturek agintzen zutenari
jarraiki, berriro ezkondu zen, «beharrezkoa baitzuen seme-alabak zaindu eta heziko zituen
emazte bat bilatzea», garaiko narrazioek azaltzen dutenez.

Familiaren egoera, alta, egonkortu beharrean, izugarri zaildu zen. Juanen seme-alabek ez
zuten begi onez ikusi emazte berriaren etorrera, eta eztabaidak eguneroko ogia izan ziren
etxean. Horrenbeste mikaztu zen neska-mutilen eta ugazamaren arteko harremana, ezen
hiru gazteek ihes egin zuten Egilatzeko etxetik. Zaharrena morroi aritu zen etxe batean,
baina neba-arreba gazteenek ez zuten horrenbesteko zortea izan, eskale bihurtu baitziren.

Seme-alaben ihesak, egoera ekonomiko latzak eta emaztearekin zuen harreman gero eta
konplikatuagoak gizonaren izaera erabat aldatu zutela adierazi zuten herriko bizilagunek,
polizia ikerketaren baitan. Gizon arrunta eta lasaia izatetik, aiurri txarreko morroi
axolagabea izatera pasa omen zen.

Guztira, lau aldiz ezkondu zen, eta hirutan alargundu, baina ez omen zuen zerikusirik izan
emazteen heriotzetan. Poliziak, behintzat, ezin izan zuen haren aurkako frogarik topatu
kasu horietan.

Sei hilketa hamarkada batean

Juan Diaz de Garayo ez zen mutil koxkor bat estreinakoz emakume bat hil zuenean.
1870eko apirilaren 2an izan zen; Sacamantecasek 49 urte zituen, eta prostituta bat izan
zen bere lehen biktima. Gasteizeko aldirietan, sexu harremanak izateko proposamena egin
zion gizonak, eta hiru erreal eskaini zizkion. Emakumeak bost eskatu zizkion. Akordio
batera iritsi ezinik, burumakur, etxeko bidea hartzear zen Juan, baina bat-batean, amorru
kontrolaezina sentitu eta eraso egin zion prostitutari. Buruan kolpea eman ostean, lepoa
bihurritu eta ito egin zuen bere eskuekin. Hurrengo egunean, mirabe batek emakumearen
gorpua aurkitu zuen Errekatxiki ibaiaren ertzean. Poliziak biktima identifikatu zuen, baina
frogarik topatu ez zuenez, auzia artxibatu egin zuen berehala. Hildakoa prostituta izateak
ere ez zuen lagundu ikerketa aurrera eramaten.

Handik urtebetera, 1871ko martxoaren 12an, Diaz de Garayok bere bigarren biktima erail
zuen. Aurreko krimenaren ezaugarri bertsuak izan zituen hilketa honek ere: hildakoa
emakumea zen, eta, sexu grinak akuilatuta, lepoa bihurritu zion Diaz de Garayok. Izatez,
bigarren emakume hori ez zen prostituta, miseria gorrian bizi zen alargun bat baizik.
Diruaren truke sexu harremanak izatea galdegin zion Juanek, eta emakumeak, egoera
ekonomiko latzak behartuta, onartu egin zuen proposamena. Istorioa errepikatu egin zen:
aldirietara joan, prezioaren inguruan eztabaidatu, eta ika-mikaren erdian, lepotik heldu eta
ito egin zuen alarguna. Orduan ere, poliziak ez zuen kasua argitu, eta ahaztu egin zen
berehala.

Emakumeak erail ahala, Diaz de Garayoren amorrua eta sexu grina ez ziren desagertu,
ezta hurrik eman ere. Krimenak are bortitzagoak eta odoltsuagoak bihurtu ziren. Hala,
Juan Diaz de Garayo desagertuz joan zen pixkanaka, eta, haren ordez, Sacamantecas
sortu zen. 1872ko abuztuaren 2an, beste pausu bat eman zuen bere ibilbide makabroan:
13 urteko neskato bat bortxatu eta labankadaz hil zuen.

Gero eta gehiago gozatzen zuen Sacamantecasek bere ekintzekin, gero eta denbora tarte
laburragoak ematen zituen hilketa baten eta hurrengoaren artean. Lau aste besterik igaro
ez zirenean, 1872ko abuztuaren 29an, laugarren emakumea hil zuen. Prostituta gazte bat.
Ordurako, Diaz de Garayoren sadismoak gora egiten zuen etengabe, eta horren erakusle
da neska gazteari eragindako zauri lazgarriak: labankadaz hiltzeaz gainera, adatsa
jasotzeko zeraman orratz bat bortizki iltzatu baitzion bularraldean biktimari.

Erailketa krudel eta gupidagabe horren ostean, legenda beltza hasi zen hedatzen Araba
osoan. Emakume asko ez ziren etxetik kanpo ateratzera ausartzen. Hitzetik hortzera
zebilen Sacamantecasen kondaira. Hurrengo sei urteetan, ez zen Sacamantecasen
erailketen berri izan Agurain inguruan. Urte horietan, hainbat bortxaketa eta homizidio
saiakera egin omen zituen Egilatzeko hiltzaileak, baina poliziak ez zuen froga berririk
topatu. 1870eko hamarkadaren azken urteetarako, afera ahaztua zuten jada agintariek,
baina mitoa ez zen desagertu, ahoz aho ibili baitzen eskualdeko herrietan. Haurrak
izutzeko kondaira gisa erabiltzen zuten gurasoek. «Eskolara joaten ez bazara,
Sacamantecas etorriko da!», «barazkiak jaten ez badituzu, Sacamantecasek gantza
aterako dizu!» eta antzeko mehatxuak entzuten hasi ziren Euskal Herriko etxe gehienetan.

1878ra arte ez zen Sacamantecasen aztarnarik agertu. Urte horretan, adineko bi
emakumek erasoak salatu zituzten, baina onik atera ziren. Irailean, berriz, erailketen
bidera itzuli zen Diaz de Garayo. Sei urte lehenago egin bezala, emakume bat izan zen
biktima. Nekazari gazte bat, sasoi onekoa eta indartsua. Ordurako, ia 60 urte zituen
Egilatzeko hiltzaileak, eta borrokaldi gogorra izan zutela uste da. Azkenean, amorruak
akuilatuta, labankada batez erail zuen emakumea. Ondoren, beste 49 sartu zizkion, eta
sabela ere urratu egin zion. Krimen horrek, alta, ez zuen Diaz de Garayoren odol gosea
asebete. Handik bi egunera, beste nekazari bat erail zuen. Bortxatu, lepoa bihurritu, ito,
eta, aurreko biktimarekin egin bezala, laban batekin sabelaldea ireki zion. Hori izan zen
Sacamantecasen azken hilketa.

Zurrumurruen esparrua gainditu eta egunkari zein liburuen orrialdeetara jauzi egin zuen
«Arabako munstroaren» auziak. Hala, “El Pensamiento Alavés” egunkariak horrela zabaldu
zuen hurrengo eguneko edizioa: «Se busca a un sacamantecas». Elezaharrak eta mitoak
errealitatearekin nahastuz, hamaika istorio kontatzen ziren egun horietan Sacamantecasen
inguruan. Gezurrak, gehientsuenak. Sacamantecas izengoitia bera ez zetorren bat Juan
Diaz de Garayoren ekintzekin, honek ez baitzien biktimei gantza ateratzen.

«Deabruak behartu ninduen»

Garaiko poliziak eta Guardia Zibilak ez zuten hiltzailearen inguruan froga edo arrasto bakar
bat ere topatu. Nora ezean zebiltzan, «gizon handi, azkar eta basati» baten bila, erruduna,
nekazari arrunt bat, oso hurbil zutela susmatu gabe. Agian horregatik, kasualitate batek
eragin zuen azkenean Juan Diaz de Garayoren atxiloketa.

Constancio Bernaldo de Quiros idazleak “Figuras delincuentes” liburuan azaldu zuenez,
Egilatzekoa morroi lanetan ari zela, neskato bat begira gelditu zitzaion, gizonaren hazpegi
gogorrak harrituta. «Hara, bai gizon itsusia! Sacamantecas dirudizu!», bota zion.
Neskatxak esandakoak ingurukoen zurrumurruak piztu zituen, eta Guardia Zibilari hots
egin zioten. Handik gutxira, galdeketa egin zioten Diaz de Garayori, eta honek krimen
guztiak aitortu zituen, xehetasunak emanez.

Gasteizko kartzelan preso izan zuten, eta hamaika azterketa egin zizkioten garaiko
medikuek. «Pizti baten aurpegiera» zuela edota «neanderthal bat» zirudiela nabarmendu
zuten ikerlariek. Juanek gauza bakarra errepikatzen omen zuen: «Deabruak behartu
ninduen hilketa horiek guztiak egitera».

Epaiketa azkarra egin zioten, afera puri-purian baitzegoen, eta iritzi publikoak harriduraz
eta morbositatez jasotzen baitzituen Sacamantecasen inguruko albiste guztiak. Heriotza
zigorra ezarri zioten, eta Burgostik borrero famatu bat etorri zen Juan Diaz de Garayo
exekutatzera. Garrotez hil zuten 1881eko maiatzaren 11n.
«Sacamantecas gizon arrunt bat izan zela islatu nahi izan dut, edonor izan daitekeela
hiltzaile»
 
AITOR ARANA | IDAZLEA
Sacamantecasen mitoan, gehiegikerietan eta asmatutako istorioetan oinarritu baino, Aitor
Arana legazpiarrak horren atzean dagoen pertsona hartu du oinarri bere azken eleberria
ontzeko: “Sacamantecas nuen aita” (Txalaparta).
 
Nor izan zen Sacamantecas?
Juan Diaz de Garayo nekazari arabarra izan zen. Hainbat emakume hil zituen, baina
atentzioa ematen dit, hori guztia egiten zuen bitartean, nekazari lanetan zebilela, normal-
normal. Morroi ibiltzen zen Araba eta Nafarroa artean, garia biltzen. Lau emazte izan
zituen, eta laurekin oso harreman txarra izan zuen. Jakina, horri guztiari gaineratuko nioke
pertsonaia bortitza ere izan zela, eta horrek biziki erakarri ninduen, batez ere irakurle gisa,
proiektuari heltzeko orduan.
 
Dokumentazio lan handia egin al zenuen eleberria idaztean?
Sacamantecas aukeratzeko lehen arrazoia dokumentazioaren eskuragarritasuna izan zen,
hori funtsezkoa baita oinarri historikoa izango zuen lan bat egiteko. Badaramatzat ia 30
urte idazten, eta urte horietan gehienetan, irudimenean oinarritu izan ditut nire lanak batik
bat, baina, azkenaldian, oinarria errealitatean duten lanei heltzea gehiago gustatzen zait.
Kasu honetan, gainera, zorte ona izan dut, dokumentazio lana eginda zegoelako. Badaude
tesiak, artikuluak, erreportajeak... XIX. mendeko egunkarietako albisteak ere bilduta
daude jada, eta horrek asko erraztu du nire lana.
 
Mito edo elezaharra da Sacamantecas, baina benetako pertsona bat ere izan zen.
Zein azaltzen da zure nobelan?
Pertsona. Kontakizunaren oinarria errealitatea da, eta fikzioa edo irudimena pertsonaien
eta gertakari ezberdinen arteko loturak asmatzeko erabili nuen. Hain zuzen, ikasi nahiak
eraman ninduen Sacamantecasengana. Haren eskutik asko ikas dezakegu, batez ere
Arabako XIX. mendeko nekazal gizartearen inguruan.
 
Zer ezberdintasun dago Sacamantecasen eta Diaz de Garayoren artean?
Lehenik eta behin, askok uste dutenaren kontra, Sacamantecas ez zen bere benetako
izengoitia. Berak jaso egin zuen, aurretik existitu ziren beste hiltzaile batzuengandik.
Egiazki, izengoitia gaizki jarria zegoen. Juanek, aurreko sacamantecas horiek ez bezala, ez
zien biktimei gantza ateratzen. Emakumeekin sexu harremanak izatea zen Diaz de
Garayoren asmoa, eta ezezkoa ematen ziotenean –gehienetan halaxe gertatu ohi zen–
biziki haserretzen zen, barru-barrutik grin basati bat ateratzen zitzaion, eta, ukapen hori
onartu ezinik, hil egiten zituen.
 
Nondik zetozen, orduan, gantzaren inguruko mito horiek guztiak?
Lehen aipatu bezala, Juan Diaz de Garayo ez zen jatorrizko Sacamantecas izan. Haren
aurretik, beste hiltzaile batzuk izan ziren, eta horiek bai, haur zein gaztetxoak akabatzen
zituzten, odola edo gantza ateratzeko; garai hartan uste baitzen tisia eta bestelako gaitzak
senda zitezkeela, umeen odola eta gantza janez gero. Hala, aberats askok dirutzak
ordaintzen zizkieten eskaleei haurrak bahitu, erail eta gantza ken ziezaieten.
 
XIX. mendean, Sacamantecasen krimenak deabruaren kontua zirela pentsatuko
zuten askok…
Bai, eta horrez gainera, garai hartan puripurian zeuden hainbat teoria xelebre ikertzaile,
polizia eta medikuen artean; adibidez, hiltzaile izateko joera familiaherentziak edo
genetikak ekartzen zutela. Itxurari ere erreparatzen zioten, haien ustez, hiltzaile batek
hazpegi bereziak izan behar zituelako halabeharrez. Halako usteak indarrean ziren oso,
garai hartan, eta Sacamantecas ikergai handia izan zen.
 
Zuk elementu horiek erabili egin zenituen eleberria idaztean.
Bai, izan ere, oso datu bitxia topatu nuen. Juan Diaz de Garayori hainbat ikerketa egin
zizkioten, eta, exekutatu zutenean, haren burua galdu egin zen. Arrastorik ere ez zen
gelditu. Hortik abiatuta, eleberriko protagonista Sacamantecasen alaba izatea erabaki
nuen. Istorioan zehar, aita zenaren burua berreskuratzen saiatuko da.
 
Zergatik alaba?
Hiltzailearen alderdi humanoa eman nahi nuen ezagutzera. Azken batean, hura ere gizakia
izan zen, gizon arrunt bat; gutako edonor izan daiteke hiltzaile. Zenbat aldiz ez ote dugu
entzun telebistan, hiltzaile bat harrapatu dutelaeta bizilagunak elkarrizketatzen
dituztenean, «oso pertsona normala zen» esaldia? Gizakiak beti gaude mugak
zeharkatzen, eta muga horietako bat da eromenaren eta zentzuaren artekoa.

